
 ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕝᕕᖓᑦ 
ᐃᓄᒃᑐᑦ ᐅᖃᐅᓯᖓᓐᓅᖓᔪᒧᑦ ᐊᑐᐊᒐᖅ 

 
 
ᐊᑐᐊᒐᐅᑉ ᐅᖃᐅᓯᖅᑕᖓ 

ᐃᓄᐃᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅ (ILPA) ᖃᐅᔨᓴᑦᓯᐊᕈᑕᐅᔪᖅ ᒐᕙᒪᒃᑯᖏᑦ ᓄᓇᕗᑦ (GN) 
ᓇᓗᓇᐃᔭᐃᒐᓗᐊᕐᒪᖔᑕ ᐊᑐᓕᖅᑐᑦᓯᓗᑎᓪᓗ ᖃᐅᔨᓴᕈᑎᑦᓴᓂᒃ ᐊᑐᖅᑕᐅᓂᖅᓴᐅᖁᓪᓗᒍ ᐃᓄᒃᑐᑦ ᐅᖃᐅᓯᖓᑦ ᐃᖅᑲᓇᐃᔭᕐᕕᒻᒥ 
ᐅᖃᐅᓯᐅᖁᓪᓗᒍ ᓄᓇᕗᒻᒥ ᖃᐅᔨᓴᑦᓯᐊᕐᓗᑎᓪᓗ ᐱᔨᑦᓯᕋᐅᑏᑦ ᐊᑐᐃᓐᓇᐅᑎᑕᐅᒐᓗᐊᕐᒪᖔᑕ ᐃᓄᐃᑦ ᐅᖃᐅᓯᖓᓐᓂ. ᓄᓇᕗᑦ 
ᒐᕙᒪᒃᑯᖏᑦ ᐊᒃᓲᕉᑎᖃᕐᒪᑕ ᐃᖅᑲᓇᐃᔭᖅᑎᖁᑎᒥᓂᒃ ᐃᓄᒃᑐᑦ ᐅᖃᓪᓚᖃᑦᑕᖁᔨᓪᓗᑎᒃ ᐱᓕᕆᕝᕕᖕᒥᓃᓐᓂᕐᒥᓂᒃ ᐃᓄᑐᐃᓐᓇᕐᓄᑦ 
ᐱᔨᑦᑎᕋᖅᑎᓪᓗᒋᑦ. ᐃᓄᒃᑐᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅ ᐃᑲᔪᖅᓯᕈᑕᐅᕙᒃᐳᖅ ᐃᖅᑲᓇᐃᔭᖅᑏᑦ 
ᐃᓄᒃᑑᕈᓐᓇᕐᓂᕐᒥᓂᒃ ᐊᔪᕈᓐᓃᒃᑲᓐᓂᕈᒪᒍᑎᒃ ᐱᓕᕆᕝᕕᖕᒥᓂᒃ ᐊᔾᔨᒌᙱᑦᑐᓄᑦ ᐱᔨᑦᑎᕋᐅᑎᖃᖃᑦᑕᖅᖢᑎᒃ ᐃᓄᑐᐃᓐᓇᕐᓄᑦ 
ᐊᒻᒪᓗ ᐊᑭᓕᖅᓱᖅᑕᐅᔾᔪᑎᒋᕙᒃᑭᕙᐃᑦ ᐊᔪᙱᓐᓂᖏᑦ ᒪᓕᒃᖢᒋᑦ.   
 

ᑐᙵᕕᖏᑦ  

ᐅᓇ ᐊᑐᐊᒐᖅ ᑐᙵᕕᖃᖅᑐᖅ ᐅᑯᓂᖓ: 
 
ᐃᓄᐃᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅ ᐊᖅᑯᑎᒋᓗᒍ ᓄᓇᕗᑦ ᒐᕙᒪᒃᑯᖏᑦ ᐆᒻᒪᐃᒋᐊᕐᓂᕐᒥᒃ ᐊᒻᒪ ᖃᐅᑕᒫᖅ 
ᐊᑐᐃᓐᓇᐅᔭᓕᕐᓂᕐᒥᒃ ᑐᕌᒐᖃᖅᑐᐃᑦ ᐃᓄᒃᑑᕈᓐᓇᕐᓂᐊᕐᒪᑕ ᓄᓇᕗᒻᒥᐅᑦ.  

ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᒪᓕᒐᕐᔪᐊᖅ (OLA) ᐃᓕᑕᖅᓯᓂᖃᕐᒪᑦ ᐃᓄᒃᑐᑦ ᐅᖃᐅᓯᖓᑦ ᓄᓇᕗᒻᒥᐅᓄᑦ 
ᐅᖃᐅᓯᓪᓗᐊᑕᕆᔭᐅᓂᖓᓂᒃ ᐊᒻᒪᓗ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᖢᓂ, ᐱᔨᑦᑎᕋᖅᑕᐅᔪᓐᓇᖅᖢᑎᒃ, ᑐᑦᑕᕐᕕᐅᔪᒥᒃ ᐅᕝᕙᓘᓃᑦ 
ᓇᓕᐊᖕᓂᒃ ᑎᑎᕋᕐᕕᖓᓂᖔᖅᑐᒥᒃ ᓄᓇᕗᑦ ᒐᕙᒪᒃᑯᖏᓂᑦ ᓇᓕᐊᖕᓂᓘᓃᑦ ᑎᒥᒥᒃ ᓴᖅᑭᓯᒪᔭᖓᓂᒃ. 

ᐱᔨᑦᑎᕋᕐᓗᓂ ᐃᓄᒃᑎᑐᑦ ᐅᖃᐅᓯᖃᖅᑐᒥᒃ ᓄᓇᕗᒻᒥ, ᓄᓇᕗᑦ ᒐᕙᒪᒃᑯᖏᑦ ᐱᔫᒥᓵᕈᑎᓂᒃ ᓴᖅᑭᑦᑎᓯᒪᖕᒪᑕ 
ᓴᙱᒃᑎᒋᐊᕈᑕᐅᓇᓱᖕᓂᐊᖅᑐᒥᒃ ᐅᖃᓪᓚᒍᓐᓇᕐᓂᕐᒥᓂᒃ, ᓈᓚᒍᓐᓇᕐᓂᕐᒥᓂᒃ, ᐅᖃᓕᒫᕈᓐᓇᕐᓂᕐᒥᒃ, ᐊᒻᒪᓗ ᑎᑎᕋᕈᓐᓇᕐᓂᕐᒥᒃ 
ᐃᓄᒃᑐᑦᖓᔪᓂᒃ.  
 

ᐃᓄᐃᑦ ᖃᐅᔨᒪᔭᑐᖃᖏᑦ:  

ᑖᓐᓇ ᐊᑐᐊᒐᖅ ᑐᑭᒧᐊᒍᑎᖃᕐᓂᐊᖅᑐᖅ, ᑎᑎᖅᑲᓕᕆᔭᐅᓗᓂᓗ ᐅᑯᓂᖓ ᐃᓄᐃᑦ ᖃᐅᔨᒪᔭᑐᖃᖏᑦᑕ ᑐᙵᕕᖏᑦ 
ᒪᓕᒃᑕᐅᓗᑎᒃ: 
 
ᖃᓄᕐᑑᕐᓂᖅ: ᓴᓇᑐᓂᖅ ᐃᓱᒪᑦᓴᖅᓯᐅᕈᓐᓇᕐᓂᕐᓗ – ᐅᓇ ᐊᑐᐊᒐᖅ ᐃᑲᔪᖅᑐᐃᔪᖅ ᑲᑦᓱᖓᐃᓵᕆᑦᓱᓂᓗ ᒐᕙᒪᒃᑯᑦ ᓄᓇᕗᒻᒥ 
ᐃᖅᑲᓇᐃᔭᖅᑎᖏᓐᓂᒃ ᐃᓄᑦᑎᑐᑦ ᐅᖃᐅᓯᕐᒨᖓᔪᓂᒃ ᐱᒋᐅᖅᐸᓪᓕᐊᖁᓪᓗᒋᑦ. ᐃᓄᒃᑐᑦ ᐅᖃᕈᓐᓇᑦᓯᐊᕐᓂᖅ 
ᖃᐅᔨᓴᑦᓯᐊᕈᑕᐅᓂᐊᖅᑐᖅ ᐱᖅᑯᓯᕐᒧᑦ ᐊᑦᑐᐊᓂᖅᐹᓂᒃ ᐱᔨᑦᓯᕋᐅᑎᓂᒃ ᐊᑐᐃᓐᓇᐅᑎᑕᐅᔪᓂᒃ ᓄᓇᕗᒻᒥᐅᓄᑦ.  
 
ᐱᓕᕆᖃᑎᒌᖕᓂᖅ/ᐃᑲᔪᖅᑎᒌᖕᓂᖅ: ᐱᓕᕆᖃᑎᒌᓐᓂᖅ ᑕᕝᕗᖓᖓᓴᐃᓐᓇᖅᑐᓂᒃ – ᐅᓇ ᐊᑐᐊᒐᖅ ᐱᕕᖃᖅᑎᑦᓯᔪᖅ 
ᒐᕙᒪᒃᑯᖏᓐᓂᒃ ᓄᓇᕗᑦ ᐃᖅᑲᓇᐃᔭᖅᑎᖏᓐᓂᓪᓗ ᐱᓕᕆᖃᑎᒌᖁᓪᓗᒋᑦ ᐊᑐᖅᑕᐅᓂᖅᓴᐅᓕᕐᓗᓂ ᐃᓄᒃᑐᑦ ᐅᖃᐅᓯᖅ 
ᐱᕚᓪᓕᖅᑎᑕᐅᓗᑎᓪᓗ ᐱᔨᑦᓯᕋᐅᑏᑦ ᑕᖅᑲᐅᖓᖓᔪᑦ ᐃᓄᓐᓄᑦ.  
 
ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ: ᐱᔭᕆᐅᖅᓴᕐᓂᖅ ᑕᑯᓐᓈᕐᓂᒃᑯᑦ, ᐅᖃᐅᔾᔭᐅᒋᐊᖃᑦᑕᕐᓂᒃᑯᑦ, ᐱᔭᕆᐅᖅᓴᓂᒃᑯᑦ ᐊᔪᐃᓐᓇᓂᒃᑯᓪᓗ 
− ᐅᓇ ᐊᑐᐊᒐᖅ ᐱᕕᖃᖅᑎᑦᓯᔪᖅ ᐃᖅᑲᓇᐃᔭᖅᑎᓂᒃ ᐊᑐᐃᓐᓇᖃᕈᓐᓇᕐᓂᕐᒥᒃ ᐃᓕᓐᓂᐊᕐᓂᕐᒥᒃ ᐱᕙᓪᓕᐊᑦᓯᐊᖁᓪᓗᒍ ᐃᓄᒃᑐᑦ 
ᐅᖃᕈᓐᓇᕐᓂᖓᑦ ᐱᕙᓪᓕᐊᑦᓯᐊᖏᓐᓇᕐᓗᓂᓗ.  
 
ᐱᔨᑦᓯᕐᓂᖅ: ᐱᔨᑦᓯᕐᓂᖅ ᐊᑐᐃᓐᓇᐅᑎᑦᓯᓂᕐᓗ ᓇᒻᒥᓂᕆᔭᒥᓄᑦ ᐊᒻᒪᓗ/ᐅᕝᕙᓗ ᓄᓇᓕᓐᓄᑦ – ᐅᓇ ᐊᑐᐊᒐᖅ ᑲᐅᔨᒪᔭᐅᑎᑦᓯᔪᖅ 
ᑲᑦᓱᖓᐃᓵᕆᑦᓱᓂᓗ ᐃᖅᑲᓇᐃᔭᖅᑎᓂᒃ ᐅᖃᕈᓐᓇᑦᓯᐊᕐᓂᖅᓴᐅᖁᓪᓗᒋᑦ ᐃᓄᐃᑦ ᐅᖃᐅᓯᖓᓐᓂᒃ ᐊᑐᕐᓗᑎᒃ ᓄᓇᕗᒻᒥᐅᓕᒫᓄᑦ.  
 
 
ᐊᑐᖅᑕᐅᓂᖓ:  

ᑖᓐᓇ ᐊᑐᐊᒐᖅ ᑕᒪᐃᓐᓄᑦ ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᓅᖓᔪᖅ ᐊᒻᒪ ᒐᕙᒪᒃᑯᓐᓄᑦ ᑎᒦᑦ ᓴᖅᑭᑕᐅᔪᕕᓂᕐᓄᑦᑕᐅᖅ 
ᑐᕌᖓᒋᓪᓗᓂ, ᐃᓚᐅᖃᑕᐅᓪᓗᑎᒃ ᐃᖅᑲᓇᐃᔭᖅᑎᐅᓚᐅᑲᑐᐃᓐᓇᖅᑐᑦ ᐊᒻᒪ ᐃᓇᖏᖅᑎᐅᔪᑦ. 

ᑖᓐᓇ ᐊᑑᑎᖃᙱᑦᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᔾᔪᑎᖃᖅᖢᓂ ᐃᒻᒥᒃᑯᑦᑕᐅᖅ ᐃᖅᑲᓇᐃᔭᖅᑏᑦ 
ᐊᖏᕈᑎᖃᕐᒪᑕ ᐱᓕᕆᔨᐅᓂᕐᒧᑦ. 

ᑖᓐᓇ ᐊᑐᐊᒐᖅ ᐊᑑᑎᖃᙱᒻᒥᔪᖅ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᒃᑯᓐᓄᑦ ᐱᔾᔪᑎᖃᖅᖢᑎᒃ ᐊᔾᔨᒐᓚᖓᓂᒃ 
ᐱᖓᓱᐃᓕᖅᑲᖓᔪᒥᒡᓕ ᐃᓄᒃᑎᑑᖅᐸᖕᓂᕐᒧᑦ ᐃᑲᔫᓯᐊᖅᐸᖕᒪᑕ. 

ᑖᓐᓇ ᐊᑐᐊᒐᖅ ᐊᑑᑎᖃᙱᒻᒥᔪᖅ ᐃᓄᖕᓄᑦ ᑐᓵᔨᑖᕆᔭᐅᓯᒪᔪᓄᑦ ᐱᓕᕆᐊᖃᖅᑐᓄᓪᓗ ᑐᑭᓕᐅᕆᔨᐅᓂᕐᒥᒃ ᐊᒻᒪᓗ/ᐅᕝᕙᓗᓃᑦ 
ᑐᑭᓕᐅᕆᔩᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᑭᓕᖅᓱᖅᑕᐅᕙᒃᑯᑎᒃ ᐃᓄᒃᑐᑦᕈᓐᓇᕐᓂᕐᒥᓄᑦ, ᐱᓕᕆᐊᖏᑦᑕ ᐃᓚᒋᓂᖓᓄᑦ. 
 
  
ᑐᑭᖏᑦ 

ᕿᒥᕐᕈᔨ: ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ (IUT) ᑎᓕᓯᒪᔭᖏᓪᓘᓐᓃᑦ. ᕿᒥᕐᕈᓂᖃᕐᓂᐊᖅᑐᑦ. ᐃᓄᐃᑦ ᐅᖃᐅᓯᖏᓐᓂᒃ 
ᑕᐃᒎᓯᓕᐅᖅᑏᑦ ᖃᐅᔨᓴᕈᑎᖃᓲᖑᕗᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᐅᔪᓂᒃᐃᓄᒃᑐᑦ ᐅᖃᐅᓯᖅ ᐊᔭᐅᕆᒋᐊᕈᑎᒥᒃ 
ᑐᒃᓯᕋᐅᑎᒋᓗᒋᑦ. ᐃᓄᒃᑐᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᕿᒥᕐᕈᖃᑦᑕᕐᓂᐊᖅᐳᑦ ᐃᓄᒃᑎᑑᒃᑲᐅᓂᕐᒥᒃ ᐊᒻᒪ ᑐᑭᒧᐊᒍᑎᒃᓴᓂᒃ 
ᐅᖃᖅᐸᒡᓗᑎᒃ ᖃᓄᒃᑲᓐᓂᖅ ᐱᒋᐊᓪᓚᒃᑲᓐᓂᕈᓐᓇᕐᒪᖔᑕ ᐅᖃᕈᓐᓇᑦᑎᐊᕐᓂᕐᒧᑦ. 
 
ᐅᖃᕈᓐᓇᑦᑎᐊᖕᓂᖅ: ᐅᖃᓕᒫᕈᓐᓇᕐᓂᖅ ᐅᖃᑦᑎᐊᕈᓐᓇᕐᓂᕐᓘᓃᑦ ᐃᖅᑲᓇᐃᔭᖅᑎᐅᔪᖅ ᕿᒥᕐᕈᔭᐅᔭᐅᓚᐅᖅᑎᓪᓗᒍ 
ᖃᐅᔨᒪᓂᖃᕐᒪᖔᖅ. 
 
ᐃᓄᒃᑐᑦ ᐅᖃᐅᓯᖓᑦ (ᑕᐃᒫᒃ ᓇᓗᓇᐃᔭᖅᑕᐅᓯᒪᒻᒪᑦ ᓴᐳᔾᔨᓂᕐᒧᑦ ᐱᖁᔭᕐᒥ); ᑐᑭᖃᖅᑐᖅ, 

(ᐊ) ᖁᒡᓗᖅᑐᒥ ᓴᓂᐊᓂᓘᓐᓃᑦ, ᐃᖃᓗᒃᑑᑦᑎᐊᖅ, ᕿᖓᐅᑦ ᐊᒻᒪᓗ ᐅᒥᒻᒪᒃᑑᖅ, ᐃᓄᐃᓐᓇᖅᑐᑦ; 

(ᐸ) ᓄᓇᓕᒋᔭᖏᓐᓂ ᖃᓂᒋᔭᖏᓐᓂᓘᓐᓃᑦ, ᐃᓄᒃᑎᑐᑦ; ᐊᒻᒪᓗ 

(ᑕ) ᑕᒪᕐᒥᒃ ᐃᓄᐃᓐᓇᖅᑐᑦ ᐃᓄᒃᑎᑐᓪᓗ ᑲᒥᓯᓇᖓᑦᑕ ᐊᐅᓚᑦᓯᔩᑦ ᑲᑎᒪᔨᖏᑦᑕ ᒪᓕᒐᖅᑎᒍᑦ 
ᐱᔭᕆᐊᖃᖅᑎᑐᐃᓐᓇᕆᐊᓕᖏᑦ ᐱᔪᓐᓇᖅᑎᓪᓗᒋᓪᓘᓐᓃᑦ. 

 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ (ᐱᖁᔭᕐᒥ ᑕᐃᒍᖅᓯᒪᓂᖃᖅᑐᖅ): ᐃᓄᒃᑐᑦ ᐅᖃᐅᓯᖅ, ᖃᓪᓗᓈᑐᑦ ᐊᒻᒪ ᐅᐃᕖᑎᑐᑦ ᐃᓕᓴᕆᔭᐅᓯᒪᔪᑦ 
ᓄᓇᕗᒻᒥ ᐅᖃᓪᓚᐅᓯᐅᓂᖏᓐᓂᒃ. 
 

ᐱᓕᕆᐊᒃᓴᑦ ᑲᒪᒋᔭᒃᓴᓪᓗ  

ᐃᓄᐃᑦ ᐅᖃᐅᓯᕐᓂᒃ ᑕᐃᒎᓯᓕᐅᖅᑏᑦ  

• ᑕᐃᒎᓯᓕᐅᖅᑎᒃᑯᑦ ᕿᒥᕐᕈᔨᐅᓂᐊᖅᑐᑦ ᓇᓗᓇᐃᖅᓯᔨᐅᓗᑎᒃ ᐃᓄᒃᑐᑦ ᐅᖃᐅᓯᖓᓐᓂᒃ ᐅᖃᕈᓐᓇᑦᓯᐊᕐᓂᒥᒃ 
ᒐᕙᒪᒃᑯᖏᓐᓂ ᓄᓇᕗᑦ ᐃᖅᑲᓇᐃᔭᖅᑎᖏᓐᓂᒃ. ᐱᖃᓯᐅᑎᔪᑦ ᐱᔪᓐᓇᕐᓂᐅᔪᓄᑦ ᖁᑦᓯᓕᕇᑦᑐᑦ ᐊᒻᒪᓗ ᐊᐅᓚᑦᓯᓂᖅ 
ᖃᐅᔨᓴᕐᓂᕐᓗ ᐋᖅᑭᓱᖅᓯᒪᓂᖓᓂᒃ ᐊᐅᓚᑕᐅᓂᖏᓐᓂᓪᓗ ᖃᐅᔨᓴᕈᑏᑦ, ᑐᓐᖓᕕᐅᓗᑎᒃ IUT−ᑯᑦ 
ᑎᓕᔭᐅᔾᔪᑎᒋᓯᒪᔭᖓᑦ ᐊᑖᓂ ᓴᐳᔾᔨᓂᕐᒧᑦ ᐱᖁᔭᕐᒥ. ᕿᒥᕐᕈᔭᐅᓂᕐᒧᑦ ᖃᐅᔨᔾᔪᑕᐅᕙᒃᑐᑦ ᑕᓪᓕᒪᓂᒃ ᐅᖃᐅᓯᕐᓂᒃ 
ᑐᑭᓕᐅᖅᓯᒪᔪᑦ (ᕿᑭᖅᑖᓘᑉ ᓂᒋᖓ, ᕿᑭᖅᑖᓘᑉ ᐅᐊᖕᓇᖓ, ᑭᕙᓪᓕᖅ, ᐃᓄᐃᓐᓇᖅᑐᓐ, ᐊᒻᒪ ᓇᑦᑎᓕᖕᒥᐅᑐᑦ). 

• ᑕᐃᒎᓯᓕᐅᖅᑎᒃᑯᑦ ᑎᒍᒥᐊᕐᓂᐊᖅᑐᖅ ᐱᕙᓪᓕᐊᑎᑦᓯᓂᕐᒥᒃ ᑎᑭᐅᒪᔭᕆᐊᓕᓐᓄᒃ ᑐᑭᖏᓐᓂᒃ ᐅᕝᕙᓗ ᐅᖃᐅᓯᔪᓂᒃ 
ᐃᓄᒃᑐᑦ ᐅᖃᐅᓯᖏᓐᓂ, ᐊᒻᒪᓗ ᐱᔪᓐᓇᕐᓂᐅᔪᓄᑦ ᖁᑦᓯᓕᕇᓐᓂᐅᔪᓂᒃ/ᑎᑭᐅᒪᔭᕆᐊᓕᓐᓂᒃ ᐃᓄᒃᑐᑦ 
ᐅᖃᐅᓯᖓᑦᑕ ᐊᑐᖅᑕᐅᓂᖓᓄᑦ ᑕᐃᒫᑦᓯᐊᕐᓂᖓᓄᓪᓘᓐᓃᑦ; ᐱᖃᓯᐅᑎᑦᓱᓂ ᐊᑦᑐᐊᓂᖓ ᐅᖃᓕᒪᒍᓯᐅᔪᓄᑦ 
ᐃᓄᒃᑐᑦ ᐅᖃᐅᓯᖓᓐᓂᒃ ᓄᓇᓕᖏᓐᓂ ᐊᑐᖅᑕᐅᔪᑦ; 

• ᑕᐃᒎᓯᓕᐅᖅᑎᒃᑯᑦ ᐱᕙᓪᓕᐊᑎᑦᓯᓂᐊᖅᑐᑦ, ᕿᒥᕐᕈᓗᑎᒃ, ᐃᓱᒪᓕᐅᕆᒍᑎᖃᕐᓗᑎᒃ ᐊᐅᓚᑦᓯᓗᑎᓪᓗ ᖃᐅᔨᓴᕈᑎᓂᒃ 
ᖃᐅᔨᓴᕈᑕᐅᔪᓂᒃ ᐃᓄᒃᑐᑦ ᐅᖃᐅᓯᖓᓐᓂᒃ ᐊᑐᕈᓐᓇᕐᓂᕐᒥᒃ ᐱᔾᔪᑕᐅᔪᓄᑦ ᓲᕐᓗ ᑲᑦᓱᖓᐃᓴᐅᑎᒧᑦ 
ᓇᓗᓇᐃᖅᑕᐅᓗᓂ ᐃᓅᑉ ᐃᓕᓐᓂᐊᖅᓯᒪᓂᖓ ᐃᖅᑲᓇᐃᔭᕈᓐᓇᕐᓂᖓᓗ ᐃᓄᒃᑐᑦ ᐅᖃᐅᓯᖓᓐᓂᒃ ᐊᑐᕐᓗᓂ. 

 
ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕝᕕᖓ 

• ᑎᑎᕋᖅᐸᓪᓕᐊᓂᐊᖅᑐᑦ ᓄᑖᙳᕆᐊᖅᓯᕙᒡᓗᑎᒡᓗ ᐊᒻᒪᓗ ᑐᑭᓯᒋᐊᕈᑏᑦ ᐅᕝᕙᓘᓃᑦ ᖃᐅᔨᒪᔭᐅᔪᖃᕆᐊᖃᖅᐸᑦ 
ᐃᓚᓕᐅᔾᔭᐅᕙᖕᓂᐊᖅᑐᑦ ᐱᔭᕆᐊᖃᕌᖓᒥᒃ;  

• ᐱᓕᕆᐊᒃᓴᖃᕐᓂᐊᖅᑐᑦ ᑐᓴᐅᒪᔭᐅᑎᑦᓯᕐᓂᒥᒃ ᑖᑦᓱᒪᓐᖓᑦ ᐊᑐᐊᒐᕐᒥᒃ ᖃᐅᔨᓴᕐᓂᕐᒥᓪᓗ ᖃᓄᖅ ᑖᓐᓇ 
ᐊᑐᖅᑕᐅᕙᖕᒪᖔᖅ; ᐊᒻᒪ 

• ᑕᑕᑎᕆᐊᓕᖕᒥᒃ ᓴᖅᑭᑦᑎᓂᐊᖅᐳᑦ ᑕᒪᑐᒧᖓ ᐱᒋᐊᖅᑎᑕᐅᔪᒧᑦ.  

ᑮᓇᐅᔭᓕᕆᔨᒃᑯᑦ 

• ᑎᑎᖅᑲᓕᕆᖃᑦᑕᕐᓂᐊᖅᑐᑦ ᐊᑭᓕᖅᓱᖅᑕᐅᔾᔪᑎᖓᓂᒃ ᑕᒪᑐᒧᖓ ᐅᖃᐅᓯᓕᕆᓂᕐᒧᑦ ᐱᓕᕆᐊᖑᔪᒧᑦ ᐱᓇᔪᒃᑐᓂᒃ. 

ᐃᓕᖅᑯᓯᓕᕆᔨᒃᑯᑦ ᐱᓕᕆᕝᕕᖓᑦ  

• ᐊᑐᐃᓐᓇᐅᑎᑦᓯᓂᐊᖅᑐᑦ ᐃᓄᒃᑐᑦ ᐅᖃᐅᓯᖓᓐᓂᒃ ᐃᓕᓐᓂᐊᑎᑦᓯᕐᒥᒃ ᐃᑲᔪᖅᑐᐃᔾᔪᑕᐅᔪᒥᒃ ᐃᖅᑲᓇᐃᔭᖅᑎᓂᒃ 
ᐱᕙᓪᓕᐊᑎᑦᓯᖁᓪᓗᒋᑦ ᖃᐅᔨᒪᓕᕐᐹᓪᓕᖁᓪᓗᒋᓪᓗ ᐃᓄᒃᑐᑦ ᐅᖃᐅᓯᖏᓐᓂᒃ.  

ᐃᖃᓇᐃᔭᖅᑎᖏᑦ: 

• ᐃᖅᑲᓇᐃᔭᖅᑏᑦ ᐊᑐᐃᓐᓇᖃᕈᒪᒍᑎᒃ ᐅᖃᐅᓯᕐᒥᒃ ᑲᑦᓱᖓᐃᓵᕆᒍᑎᒥᒃ ᓇᒻᒥᓂᖅ ᑎᒍᒥᐊᓂᐊᖅᑐᑦ 
ᐊᐅᓚᔾᔭᐃᒋᐊᕐᓂᕐᒥᒃ ᐱᔭᕇᔭᕐᓂᕐᒥᓪᓗ ᑐᑦᓯᕋᐅᑎᓅᖓᔪᓂᒃ, ᐱᖃᓯᐅᑎᑦᓱᓂ ᑐᑦᓯᕋᕐᓂᖅ ᐅᖃᐅᓯᕐᒥᒃ 
ᖃᐅᔨᓴᖅᑕᐅᖁᔨᓗᓂ ᓇᓗᓇᐃᖅᑕᐅᓯᒪᑦᓯᐊᖁᓪᓗᒍ. 

 
 

ᒪᓕᒋᐊᓖᑦ  

ᑐᓐᖓᕕᐅᑦᓱᓂ ᒐᕙᒪᒃᑯᑦ ᓄᓇᕗᒻᒥ ᑐᕌᒐᖓᑦ ᐃᓄᒃᑐᑦ ᐅᖃᐅᓯᖓᓐᓂᒃ ᐊᑐᖅᑕᐅᖃᑦᑕᖁᔨᓪᓗᑎᒃ ᑕᖅᑲᐅᖓ ᐱᔨᑦᓯᕋᐅᑎᓄᑦ, 
ᐃᖅᑲᓇᐃᔭᖅᑏᑦ ᑕᑯᑦᓴᐅᑎᑦᓯᔪᑦ ᐊᑐᕈᓐᓇᑦᓯᐊᕐᓂᕐᒥᒃ ᐊᑐᖃᑦᑕᕐᓂᕐᒥᓪᓗ ᐃᓄᒃᑐᑦ ᐅᖃᐅᓯᖓᓐᓂᒃ ᐃᖅᑲᓇᐃᔭᕐᕕᒻᒥ 
ᐊᑭᓕᖅᑐᖅᑕᐅᔾᔪᑎᖃᕐᓂᐊᖅᑐᑦ ᑐᓐᖓᕕᐅᓗᓂ ᖃᐅᔨᓴᖅᑕᐅᓯᒪᔪᖅ ᐅᖃᕈᓐᓇᑦᓯᐊᕐᓂᖓ. 
 
ᐅᖃᕈᓐᓇᕐᓂᕐᒧᑦ ᐊᑭᓕᐅᑕᐅᔪᖅ ᐱᖓᓲᓕᖅᑲᖓᔪᑦ ᖁᑦᓯᓕᕇᑦᑐᑦ ᑐᓐᖓᕕᐅᑦᓱᓂ ᐅᖃᕈᓐᓇᑦᓯᐊᕐᓂᖅ: 

1. ᐅᖃᕈᓐᓇᕐᓂᖅ – ᐅᖃᓕᒪᒍᓐᓇᕐᓗᓂ ᑐᑭᓯᓂᐊᓗᓂᓗ ᐃᓄᒃᑐᑦ ᐅᖃᐅᓯᖓᓐᓂᒃ ᐃᖅᑲᓇᐃᔮᒥᓂᒃ ᐊᑐᕈᓐᓇᕐᓗᓂᐅᒃ - 
$1,500/ᐊᕐᕌᒍᑕᒫᑦ; 

2. ᐅᖃᓕᒫᕈᓐᓇᑦᓯᐊᕐᓗᓂ ᑎᑎᕋᕈᓐᓇᑦᓯᐊᕐᓗᓂᓗ – ᐱᖃᐅᓯᐅᔾᔨᔪᖅ ᖁᑦᓯᓐᓂᓕᒻᒥᒃ (1) ᐊᒻᒪᓗ ᑎᑎᕋᕈᓐᓇᕐᓗᓂ 
ᐅᖃᓕᒫᕈᓐᓇᕐᓗᓂᓗ ᐅᖃᐅᓯᕐᒥᒃ - $2,400/ᐊᕐᕌᒍᑕᒫᑦ; 

3. ᐅᖃᐅᓯᓕᕆᔨᒻᒪᕆᒃ – ᐱᖃᓯᐅᑎᑦᓱᓂ ᖁᑦᓯᓐᓂᓕᒃ (1) ᐊᒻᒪᓗ (2) ᐊᒻᒪᓗ ᖃᐅᔨᒪᓂᖃᒻᒪᕆᓪᓗᓂ ᐃᓄᒃᑐᑦ 
ᐅᖃᐅᓯᖓᓐᓂᒃ ᓯᕗᓕᕈᑎᒋᒍᓐᓇᕐᓗᒍᓗ ᓯᕗᕙᖅᐸᓪᓕᐊᓂᕐᒧᑦ ᐃᓄᒃᑐᑦ ᐅᖃᐅᓯᖓᓐᓂ ᐃᖅᑲᓇᐃᔭᐅᑎᒋᓗᒍ ᑕᖅᑲᐅᖓ 
ᐱᔨᑦᓯᕋᐅᑎᓄᑦ − $5,000/ᐊᕐᕌᒍᑕᒫᑦ.  

ᐅᖃᐅᓯᕐᒥᒃ ᐅᖃᕈᓐᓇᑦᓯᐊᕐᓂᖏᑦ ᒐᕙᒪᒃᑯᖏᓐᓂ ᓄᓇᕗᑦ ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᓂᐊᖅᑐᖅ ᐊᑐᕐᓗᑎᒃ ᐃᓄᒃᑐᑦ 
ᐅᖃᐅᓯᖓᓐᓂᒃ ᑲᑦᓱᖓᐃᓵᕆᓂᕐᒧᑦ ᖃᐅᔨᓴᕈᑎᓂᒃ.  

ᐅᖃᕈᓐᓇᑦᓯᐊᕐᓂᒧᑦ ᖃᐅᔨᓴᕈᑏᑦ ᐊᑐᖅᑕᐅᒋᐊᓖᑦ ᓇᓗᓇᐃᖅᓯᒍᑕᐅᓗᑎᒃ ᐅᖃᐅᓯᕐᒥᒃ ᐅᖃᕈᓐᓇᕐᓂᕐᒥᒃ. ᐃᓘᓐᓇᑎᒃ 
ᖃᐅᔨᓴᕈᑎᓪᓗᐊᑕᐅᔪᑦ ᐸᕐᓇᑕᐅᓂᐊᖅᑐᑦ ᐃᓄᒃᑐᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᑎᓕᓯᒪᔭᖓᑦᑎᒍᓪᓘᓐᓃᑦ. 

ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᔪᑦ ᐃᓄᒃᑐᑦ ᐅᖃᐅᓯᖓᓐᓂᒃ ᑲᑦᓱᖓᐃᓵᕆᓂᕐᒧᑦ ᖃᐅᔨᓴᐅᑎᑎᒍᑦ ᐊᑐᐃᓐᓇᐅᑎᑦᓯᕕᐅᓂᐊᖅᑐᑦ 
ᐅᖃᐅᓯᕐᒥᒃ ᐃᓕᓐᓂᐊᕐᓂᐅᒋᐊᓕᓐᓂᒃ ᐃᓱᒪᓕᐅᕈᑕᐅᔪᓂᒃ ᐱᕚᓪᓕᕈᑎᑦᓴᓂᒃ ᐅᖃᕆᐅᕆᐊᒃᑲᓐᓂᕈᑎᑦᓴᓂᓪᓗ ᐃᓄᒃᑎᑐᑦ. 

ᐃᖅᑲᓇᐃᔭᖅᑏᑦ ᑎᑎᕋᖅᑕᐅᓯᒪᔪᑦ ᐊᑕᐅᓯᐅᓐᖏᑦᑐᒥᒃ ᐅᖃᐅᓯᖃᕐᓂᕐᒧᑦ (ᐃᓄᒃᑐᑦ) ᐃᓕᔭᐅᓂᐊᖅᑐᑦ ᐃᓄᒃᑐᑦ ᐅᖃᐅᓯᖏᓐᓄᑦ 
ᑲᑦᓱᖓᐃᒍᑎᑦᓴᓅᖓᔪᓄᑦ ᖁᑦᓯᓐᓂᓕᒻᒧᑦ 1 ᑐᓐᖓᕕᐅᓗᓂ.   
 
 
ᕿᒥᕐᕈᓂᐅᑉ ᐋᖅᑭᑦᓯᒪᓂᖓ 

ᖃᐅᔨᓴᕐᓂᖅ ᐱᖃᓯᐅᔾᔨᓂᐊᖅᑐᖅ: 

• ᐅᖃᐅᓯᒃᑰᖓᔪᒥᒃ ᐃᓗᓕᖃᕐᓗᓂ ᐃᖅᑲᓇᐃᔭᖅᑎ ᑭᐅᖃᑦᑕᕐᓗᓂ ᐊᐱᖅᑯᑕᐅᔪᓂᒃ ᐅᖃᖃᑎᖃᕈᓐᓇᕐᓗᓂᓗ ᖃᐅᔨᓴᖅᑐᒥᒃ; 

• ᐅᖃᓕᒫᕐᓂᕐᒥᒃ ᐃᖅᑲᓇᐃᔭᖅᑎ ᐅᖃᓕᒫᕐᓗᓂ ᑎᑎᕋᖅᓯᒪᔪᓂᒃ ᑭᐅᖃᑦᑕᕐᓗᓂᓗ ᐊᑦᑐᐊᔪᓂᒃ ᐊᐱᖅᑯᑎᓂᒃ; 

• ᑎᑎᕋᕐᓂᖅ ᐊᑕᐅᓯᐅᓐᖏᑦᑐᒥᓪᓗ ᑭᐅᔾᔪᑎᑦᓴᖃᕐᓗᑎᒃ ᐃᖅᑲᓇᐃᔭᖅᑎ ᓇᒻᒥᓂᖅ ᑎᑎᕋᕐᓗᓂ ᐃᓗᓕᖏᓐᓂᒃ ᐊᑦᑐᐊᓗᑎᒃ 
ᓂᐊᖁᖅᑕᕆᔭᐅᔪᒧᑦ ᐊᒻᒪᓗ ᑭᐅᖃᑦᑕᕐᓗᓂ ᐊᑕᐅᓯᐅᓐᖏᑦᑐᓂᒃ ᓂᕈᐊᕐᕕᑦᓴᖃᕐᓗᓂ. 

ᐃᓕᔭᐅᓂᖅ/ᓯᕗᕙᕆᐊᕐᓂᖅ 

ᐃᖅᑲᓇᐃᔭᖅᑏᑦ ᑐᑦᓯᕋᕈᓐᓇᖅᑐᑦ ᖃᐅᔨᓴᖅᑕᐅᒍᒪᓗᑎᒃ ᓇᓗᓇᐃᖅᓯᒍᒪᓗᑎᒃ ᐱᔪᓐᓇᕐᓂᕆᔭᒥᓂᒃ. 
ᐃᓕᔭᐅᒋᐊᓐᖓᕐᓂᕐᒨᖓᒍᓐᓇᖅᑐᑦ ᖁᑦᓯᓐᓂᓕᒻᒧᑦ 1 ᐊᐅᓚᓂᕐᒥ ᓯᕗᕙᕆᐊᕐᓗᑎᓪᓘᓐᓃᑦ ᖁᑦᓯᓂᖅᓴᒧᑦ ᑭᖑᕐᖓᒍᑦ 
ᐃᓕᓐᓂᐊᕐᓂᐅᑉ ᐱᕙᓪᓕᐊᓂᐅᓪᓗ ᐱᕚᓪᓕᑎᑦᓯᓂᕐᒧᑦ ᐅᖃᐅᓯᕐᒥᒃ. ᐋᖅᑭᓱᖅᑕᐅᓂᖏᑦ ᖃᐅᔨᓴᕐᓂᐅᔪᑦ ᑐᓐᖓᕕᖃᕐᓂᐊᖅᑐᑦ 
ᐊᑐᐃᓐᓇᐅᒍᓐᓇᕐᓂᖏᑦ ᖃᐅᔨᓴᖅᑐᑦᓴᐃᑦ. ᑭᐅᔭᐅᓂᖓ: ᐃᖅᑲᓇᐃᔭᖅᑎ ᐊᐱᕆᔪᓐᓇᓕᕋᔭᖅᐳᖅ ᖃᐅᔨᓴᕐᑕᐅᕝᕕᐅᓂᕐᒥᒃ 
ᓯᕗᒻᒧᐊᒃᑲᓐᓂᕈᒪᓗᓂ ᓇᓃᑎᑕᐅᓂᖓ ᖁᑦᑎᒃᓯᒋᐊᖅᑕᐅᖁᓗᒍ ᐊᕐᕌᒍᒥᒃ ᐊᑕᐅᓯᕐᒥᒃ ᓇᓃᑎᑕᐅᓂᕆᔭᒥᓃᕌᓪᓚᓚᐅᕐᓗᓂ. 
 

ᖃᐅᔨᓴᖅᑕᐅᓂᕐᒨᖓᔪᓂᒃ ᐅᓐᓂᕐᓘᑎᖃᕐᓂᖅ 

ᐃᖅᑲᓇᐃᔭᖅᑏᑦ ᐅᓐᓂᕐᓘᑎᖃᕈᓐᓇᖅᑐᑦ ᖃᓄᐃᓕᖓᓂᖏᓐᓂᒃ ᖃᐅᔨᓴᖅᑕᐅᓂᐅᑉ ᐊᒻᒪᓗ ᐃᓕᔭᐅᓂᕐᒥᓂᒃ ᐃᓗᐊᓐᓂ 
ᑲᑦᓱᖓᐃᓕᖅᓴᐅᑏᑦ ᑐᓂᓯᓗᓂ ᑐᒃᓯᕋᐅᑎᒥᒃ. ᐃᖅᑲᓇᐃᔭᖅᑏᑦ ᐊᔪᐃᓐᓇᕆᐊᒃᑲᓐᓂᕈᓐᓇᖅᑐᑦ ᖃᐅᔨᓴᖅᑕᐅᒃᑲᓐᓂᕈᒪᓗᑎᒃ 
ᐊᓯᐊᓄᖔᕐᓘᓐᓃᑦ ᖃᐅᔨᓴᖅᑎᒧᑦ ᖃᐅᔨᓴᖅᑕᐅᒍᒪᓗᑎᒃ. ᐅᓐᓂᕐᓘᑎᒋᔭᐅᔪᑦ ᑐᓂᔭᐅᒋᐊᓖᑦ ᐃᓄᒃᑐᑦ ᐅᖃᐅᓯᖏᓐᓂᒃ 
ᑕᐃᒎᓯᓕᐅᖅᑎᒃᑯᓐᓄᑦ ᐅᓗᐃᑦ 30 ᐃᓗᐊᓐᓂ ᖃᐅᔨᓴᖅᑕᐅᓂᖃᓚᐅᕐᓗᓂ. 

 

ᒪᓕᒋᐊᓖᑦ 

ᐃᖅᑲᓇᐃᔭᖅᑎᐅᔪᑦ ᐊᑭᓕᖅᓱᖅᑕᐅᔪᑦ ᐃᓄᒃᑐᑦ ᐅᖃᕈᓐᓇᑦᑎᐊᕐᓂᕐᒧᑦ ᐃᑲᔫᑎᒥᒃ ᐊᔪᙱᑐᐃᓐᓇᕆᐊᖃᕐᒥᔪᑦ ᐅᐃᕖᑐᑦ 
ᐅᖃᕈᓐᓇᕐᓂᕐᒧᑦ ᐊᒻᒪ ᓱᓕ ᐅᐃᕖᑐᑦ ᐅᖃᓪᓚᒃᐸᒃᑐᑦ ᒪᕐᕈᐃᓂᒃ ᐅᖃᕈᓐᓇᕐᓂᕐᒧᑦ ᐃᑲᔫᓯᐊᖅᐸᒃᑯᓂᑦᑕᐅᖅ ᐃᓄᒃᑐᑦ ᐃᑲᔫᑎᖓᓂᒃ 
ᐱᔪᓐᓇᑐᐃᓐᓇᕆᐊᖃᕐᒥᔪᖅ.  

 ᐃᖅᑲᓇᐃᔭᖅᑎᐅᔪᖅ ᐊᑭᓕᖅᑕᐅᓇᔭᖅᑐᖅ ᖃᔅᓯᐅᓂᖓᓂᒃ ᑕᐃᔭᐅᓯᒪᔪᒥᒃ, ᑲᔪᓯᓂᖃᑦᑎᐊᖅᑐᒥᒡᓗ ᕿᒥᕐᕈᔭᐅᓂᖃᓚᐅᕐᓂᖅᐸᑦ 
ᑖᒃᑯᓇᓂ ᐱᖓᓱᓂᒃ ᖃᐅᔨᒪᓂᕐᒧᑦ ᓇᓗᓇᐃᖅᓯᔾᔪᑎᐅᓕᒑᔪᓂᒃ. ᐊᑭᓕᖅᑕᐅᓂᖅ ᐱᒋᐊᕐᕕᖃᕐᓂᐊᖅᑐᖅ ᐅᓪᓗᖓᓂᒃ 
ᖃᐅᔨᓴᖅᑕᐅᕕᒋᓯᒪᔭᖓᓂᒃ, ᐋᒡᒐᐅᒐᓗᐊᖅ ᑭᖑᕙᕆᐊᖅᑕᐅᓯᒪᑉᐸᑦ ᖃᐅᔨᓴᖅᑕᐅᔪᓂᖅ ᑐᓐᖓᕕᐅᓗᓂ ᐃᖅᑲᓇᐃᔭᖅᑎᐅᑉ 
ᐊᑐᐃᓐᓇᐅᒍᓐᓇᕐᓂᖓ.  

ᐊᔪᐃᓐᓇᕆᐊᒃᑲᓐᓂᕈᑎᒥᒃ ᑲᔪᓯᓂᖃᑦᓯᐊᖅᑐᖃᓚᐅᖅᑎᓪᓗᒍ, ᑲᑦᓱᖓᐃᓴᐅᑎ ᐊᑭᓕᖅᑕᐅᓂᐊᖅᑐᖅ ᐱᒋᐊᕐᓗᓂ ᐅᓪᓗᖓᓂᒃ 
ᐊᔪᐃᓐᓇᕆᐊᒃᑲᓐᓂᕐᕕᒥᓂᕐᒥᒃ.  

ᐊᓯᐊᒍᑦ ᐊᑭᓕᖅᑕᐅᔪᖃᒃᑲᓐᓂᔾᔮᙱᑦᑐᖅ ᑭᖑᑉᐱᐊᖓᔪᓂᒡᓘᓃᑦ ᑖᓱᒪ ᐊᑖᒍᑦ ᐅᖃᐅᓯᓕᕆᓂᕐᒧᑦ ᐱᔪᓐᓇᕐᓂᖃᑦᑎᐊᕐᓂᕐᒧᑦ 
ᐱᓕᕆᐊᖑᔪᒥ. 
 
 
ᐱᖁᔭᒃᓴᓕᐊᖑᔪᑦ ᐊᒃᑐᐊᓂᖃᖅᑐᓪᓗ ᐊᑐᐊᒐᐃᑦ 
ᓄᓇᕗᒻᒥ ᐊᖏᖃᑎᒌᒍᑎ, ᐃᓛᒃᑰᖅᑐᖅ 23 
ᐃᓄᐃᑦ ᐅᖃᐅᓯᖓ ᓴᐳᔾᔭᐅᓯᒪᓂᖓᓄᑦ ᐱᖁᔭᖅ   
ᐅᖃᐅᓯᕐᓄᑦ ᐃᓕᓴᕆᔭᐅᓯᒪᔪᓄᑦ ᐱᖁᔭᖅ 
ᐊᖏᖃᑎᒌᒍᑎ − ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᐊᒐᖓᓂ ᑎᓕᐅᕆᔾᔪᑎ 1505: ᒪᕐᕉᖕᓂᒃ ᐅᖃᐅᓰᖕᓂᒃ ᐅᖃᓪᓚᒍᓐᓇᖅᐸᑦ ᐃᑲᔫᓯᐊᖅ 
 
 
ᓯᕗᓕᖅᑏᑦ ᑲᑎᒪᔨᓄᑦ ᐱᔪᓐᓇᐅᑎᒋᔭᐅᔪᖅ 
ᑖᓱᒪ ᐱᖁᔭᐅᑉ ᑐᕌᒐᕆᔭᖏᑦ ᖃᓄᑐᐃᓐᓇᖅ ᐱᐅᔪᓐᓃᖅᑎᑕᐅᓂᐊᙱᓚᑦ ᓯᕗᓕᖅᑏᑦ ᑲᑎᒪᔨᖏᑕ ᐃᓱᒪᓕᐊᖏᓐᓄᑦ ᐊᒻᒪᑦᑕᐅᖅ 
ᖃᓄᐃᓕᐅᕈᑕᐅᔭᕆᐊᖃᔾᔮᙱᒻᒥᔪᖅ ᐃᓄᒃᑐᑦ ᐅᖃᐅᓯᖓᓂᒃ ᐆᒻᒪᕆᒃᑎᑦᑎᓇᓱᐊᕐᓂᕐᒧᑦ ᐱᓕᕆᐊᖑᔭᕆᐊᓕᖕᓂᒃ ᑖᓱᒪᖔᖅᑐᐃᑦ 
ᐱᖁᔭᒥᒃ. 
 
 
ᐃᓱᓕᕕᔅᓴᖓ ᐊᑐᐊᒐᐅᑉ 
 
ᐅᓇ ᐊᑐᐊᒐᖅ ᕿᒥᕐᕈᔭᐅᒍᒫᖅᑐᖅ ᐅᑭᐅᓂᒃ ᑕᓪᓕᒪᑦ (5) ᐃᓗᐊᓐᓂ ᐊᑎᓕᓚᐅᖅᑕᐅᓚᐅᖅᑎᓪᓗᒍ. 
 

 
 
 


